گوہرِ شب تاب
عبد اللہ ناظر
فہرست
8روبروئے آئینہ


9محفل میں ہیں بدلے ہوئے کس کس کے تیور دیکھنا


10عشق میں جب جان سے جانے لگے


12جہاں سے نعرۂ تخلیقِ نو بہار اُٹھا


13لالہ رُخ پھول بہاروں میں جہاں زرد ہوا


14تھا ٹہنیوں کا جسم بھی کتنا بٹا ہوا


15ابرِ غم دل سے اٹھا، آنکھ سے دریا برسا


16با نے جو کروٹ لی سر پھر گیا بوتل کا


17کیا دیکھتا ہے غور سے ظالم نظر بچا


18ضبطِ غمِ فراق سے سوزِ جگر فزوں ہوا


20سرورِ بادۂ الفت اُتر نہیں سکتا


21اک جلوہ در آغوشِ تمنّا ہے بہت خوب


22کیا خزاں اور کیا بہار کی بات


24شہر میں کیا کم رسوا تھے جو دشت میں ہیں بدنام بہت


25شبِ فراق اگر تیرگی نہیں ہے عبَث


26دامنِ ساحل پہ یہ کس نے کہا سوتی ہے مَوج


27عشق کی دُنیا حُسن کا راج


28میں ہوں طوفان میں لاچار سفینے کی طرح


29کیا علاج ان کا کرے گا کوئی ویروں کی طرح


31کہتے ہیں وہ بھی انجمن آرائیوں کے بعد


32تسلیم کر چکا ہوں جہاں زہر کو بھی قند


33درد و الم دلوں میں لیکن ہنسی لبوں پر


34یہ آرزو تھی تری انجمن میں رہنے تک


36تمنائے فصلِ بہار اور کب تک


38روئے زیبا کا تصّور لبِ خنداں کا خیال


39ناخنِ جوشِ جنون عقدہ کشائے غمِ دِل


40بدنام ہو چکے ہیں کئی صورتوں سے ہم


41دل پر کیا کیا صدمے گزرے اب کس کو سمجھائیں ہم


42بے خودی آغازِ سر مستی نہیں


44غنچے بھری بہار میں ہیں آبدیدہ کیوں


45رہروِ راہِ محبت کے لیے مشکل نہیں


47کب کسی سے گلۂ جور و جفا کرتے ہیں


49فصلِ گُل چمن والو آئی صرف خوابوں میں


50کبھی وہ چِیں بہ جبیں ہیں کبھی انگشت بدنداں


52شکوہ ان سے نہیں کوئی گلۂ دہر نہیں


53تلخئ زندگی کا سبب کیا کہوں


54کبھی ذکر تیرگی کا کبھی روشنی کی باتیں


55صحرا میں کب تلک رہے اپنا پڑاؤ یوں


56جرأتِ اظہارِ حالِ دل نہیں ہے کیا کہوں


58جلوۂ جاناں مہ و خورشید سے کچھ کم نہیں


59دل کے زخم چھپا لے منہ سے بول نہیں


60مانا کہ آزمائشِ ہوش و خرد نہیں


61نکلے تھے ہم تعاقبِ فصل بہار میں


63کوچۂ یار میں بے شک میں کوئی غیر نہیں


64وا اگر تا شام میخانے کا دروازہ نہ ہو


66رکھنا مرا کچھ خیال دیکھو


68حدیثِ دل ہو رودادِ وفا ہو


70گر مرے شوقِ ملاقات کا اندازہ ہو


72تم ہی نہیں کچھ ملول یارو


74نظر آئے نہ تم اغیار سے کہنا پڑا سب کچھ


76دل تیرے تصدق ہے جاں تجھ پہ نثار اپنی


78یوں نہ ہوں برباد میخانے کبھی


80کیا برگ و سمن باد صبا تک نہیں ملتی


82اقرارِ محبت کی ہم نے یہ سزا پائی


84بزمِ جاناں میں پتنگے کی نشانی رہ گئی


85رونقِ گلشن بھی تھی ہم سے ہی پائندہ کبھی


86جادۂ زیست میں گامزن ہوں مگر خونِ دل کی حرارت بھی کس کام کی


88کیا سکوں دیدۂ گریاں کو ملا رو کر بھی


89بستیاں دیکھی ہیں ویرانے بھی


91در گزر کی ہے خطا حوصلہ افزائی کی


93اک خواب تھا شرمندۂ تعبیر ہے وہ بھی


95نہ آفتاب نہ ہے ماہتاب اپنے لیئے


97خدا کو بھولنے لگے تراش کر صنم نئے


99گلستاں میں بہارِ رنگ و رامش اور ہوتی ہے


101تیری دسترس فلک پر، ترے ہاتھ میں زمیں ہے


102کیسی حقیقت کیا افسانے


104حالتِ غمِ دل جب چارہ گر نہیں سمجھے


106دل اگر شمع کی مانند فروزاں نہ رہے


107کچھ اس طرح سے مرے غمگسار یاد آئے


109چاہوں اگر بہار تو حاصل خزاں مجھے


110بساطِ کہنہ بازیگر اٹھاتے


111بجز ترے کون جلوہ گر تھا وجود شمس و قمر سے پہلے


112گلے شکوے اگر باہم نہ ہوں گے


113یہ زمیں خدا کی زمین ہے، جدھر آیا جی میں نکل گئے


115ملے ہیں درد و غم کیا کیا جہاں سے کچھ نہیں کہتے


116فراقِ جاناں میں کیا نہ تڑپے وصالِ جاناں کو کیا نہ ترسے


118حاصلِ کاوش ارباب ہنر دیکھیں گے


119بہ ہر تارِ نفس مضرابِ دل رقصاں یہاں تک ہے


120نہ وفائے یار کا تذکرہ نہ جفائے یار کی بات ہے


122ہم کو اپنی خبر ہو گئی ہے


124ذرا سوچ کر سمجھ کر مرے دل میں آنے والے


125مجھ سے نہ پوچھئے کہ مرا کیا ارادہ ہے


126ہنستے ہیں دل کے زخم جگر میں خراش ہے


127ہو گیا منّت کشِ جام و سبو کس کے لیے


128دنیا میں کب مجھے ہوسِ تاج و تخت ہے


129یوں پریشاں ہوں قیامت کی گھڑی ہو جیسے


130پاؤں صحرائے طلب میں نہیں تھکنے والے


132دیکھتے ہیں رات خواب بہت ہی ڈراؤنے


134عشق میں جب جان سے جانے لگے


136غرورِ حسن کو آئینہ دکھلانے نہیں دیتے


137زندگانی کے کئی راستے مسدود ہوئے


138سوزشِ شمع نے دی جرأت پروانہ مجھے


139جنونِ شوق نے کیا کر دیا ہے


141دشت گردی سے ہمارے پاؤں میں چھالے پڑے


143وقتِ رخصت مجھے کہنا پڑا جانے والے


145بجستجوئے مسلسل بھی کب جناب ملے


146کاہشِ جاں رہ گئی ہے بزم آرائی گئی




روبروئے آئینہ
عرصۂ دراز سے شعر لکھتا ہوں۔ ابتدائی دَور میں جناب طالبؔ رزاقی مرحوم سے اصلاح لی لیکن وہ بھی چند غزلیات کی اصلاح کے بعد میری خامیوں کی ذمہ داری سے سبکدوش ہو گئے۔

اُس دَور کے میرے پیش رو غزل گو شعراء میں جناب اوجؔ یعقوبی اور خیرات ندیمؔ کے نام قابلِ ذکر ہیں جن کے حلقۂ سخن سے میں ایک حد تک مستفید ہو سکا اور پھر میرے ایک عزیز دوست عبدالرؤف عروجؔ کو بھی میں نہیں بھول سکتا۔

اِدھر میں تقریباً ۲۵ برس سے سعودی عرب میں مقیم ہوں اور اردو سے اتنا گہرا تعلق نہ رہا جتنا کہ میری ہندوستان میں رہائش کے دوران تھا۔ بہرحال آج بھی اردو میں شعر کہتا ہوں اور اپنی شاعری کو تخیل اور احساس کی امتزاجی کیفیت کا ترجمان سمجھتا ہوں۔

اپنی شاعری کی خامیوں پر نظر رکھتے ہوئے بیشتر سرمایۂ شعر کو ضائع کرتا رہا ہوں لیکن اب اس اُلجھن میں پڑے بغیر گزشتہ دو تین برس میں نے جو کچھ بھی لکھا ہے کتاب کی صورت میں پیش کرنے کی جرات کر رہا ہوں۔

عبداللہ ناظرؔ 

جنوری ۱۹۸۲ء

پوسٹ بکس ۳۳۹۵
جدہ، المملکۃ العربیہ السعودیہ
محفل میں ہیں بدلے ہوئے کس کس کے تیور دیکھنا
پھر دیدۂ جانا مری طبعِ مکدر دیکھنا
ہیں آرزوؤں کے دیئے روشن دلِ برباد میں
جس دن سے چاہا ہے تجھے میں نے مکرر دیکھنا
کیا کیا رہِ ہستی میں ہم سہتے رہے درد و الم

لیکن ہوا رہبر سے کب اک بار مڑ کر دیکھنا
شہروں کے ان آفت زدہ صحرا نوردوں کی طرف

اے مہرباں کرنا نظر، اے بندہ پرور دیکھنا
اس کے سوا کیا رہ گیا شغلِ اسیرانِ قفس

زنجیرِ پا کو دیکھنا یا جانبِ در دیکھنا
طوفانِ برق و باد نے سمجھا ہے اک تنکہ مجھے

اے قصرِ اربابِ کرم! میرا مقدر دیکھنا
عشق میں جب جان سے جانے لگے

شمع کو پروانے پروانے لگے

دوستی جب اُن کی حد سے بڑھ گئی
بجلیاں ہم پر بھی برسانے لگے

کب غرورِ حسن سے فرصت ملی؟
وہ مری محفل میں کیوں آنے لگے

پھر وہی وعدہ کہ بھولیں گے نہیں
پھر وہی جھوٹی قسم کھانے لگے

ٹوٹنے پائی نہ رسمِ میکدہ
رند کے منھ روز پیمانے لگے

خیر غیروں کا یہی شیوہ رہا

آپ بھی کچھ ہم سے فرمانے لگے

شدتِ احساسِ غربت کیا کہوں

اجنبی بھی جانے پہچانے لگے

بات حق کی ہے تو اہلِ مصلحت

کتنے ہی افسانے دہرانے لگے

جب ہوئے ناظرؔ بہ روئے آئینہ
آپ ہم اپنے کو دیوانے لگے

جہاں سے نعرۂ تخلیقِ نو بہار اُٹھا

وہاں بھی خاک اُڑائی گئی غبار اُٹھا

نہیں تھی جرات اِظہارِ حالِ دل مجھ کو

جنونِ شوق میں بے ساختہ پکار اُٹھا

اُمورِ میکدہ سب مجھ پہ چھوڑ دے ساقی
خدا کے واسطے تکلیف کر نہ بار اُٹھا

ترے تغافلِ بے جا کا تھا اثر ورنہ

میں تیری بزم سے کب اتنا بے قرار اُٹھا

وصالِ یار کی خواہش میں جان دے ناظرؔ 

خیالِ یار میں تکلیفِ انتظار اُٹھا

زندگی بھر ہمیں یاد آئے گا اپنا گلشن

لالہ رُخ پھول بہاروں میں جہاں زرد ہوا

ہائے کس طرح کٹی عمر تری فرقت میں
آنکھ بھر آئی کبھی، دل میں کبھی درد ہوا

بعد از مرگ بھی ملتی نہیں جینے سے نجات

قیدِ ہستی میں گرفتار ہر اک فرد ہوا

چارہ گر حالتِ دل تو نے کہاں پہچانی
رفتہ رفتہ ترے بیمار کا خوں سرد ہوا

راہِ منزل میں جسے ڈھونڈ رہی ہے دنیا
میرا نقشِ کفِ پا تھا جو تہِ گرد ہوا

بعد میرے وہ سرِ بزم کہیں گے ناظرؔ 

زیرِ شمشیرِ اجل ایک جواں مرد ہوا

عارض گُلوں کے کتنے شفق رنگ تھے کبھی
تھا ٹہنیوں کا جسم بھی کتنا بٹا ہوا

کہتے ہیں وہ بھی ہم سے زمانہ خراب ہے

اچھا محاورہ ہے زباں کا رَٹا ہوا

کیا خوب یاد گار ہے جشنِ بہار کی
دامن اگر ہے چاک، گریباں پھٹا ہوا

گرد و غبارِ جادۂ غربت نہ پوچھئے

بسمل ہے روح اور بدن ہے اَٹا ہوا

باز آئے گی نہ گردشِ دوراں بھی چھیڑ سے

ناظرؔ بھی ہے اصول پر اپنے ڈٹا ہوا
ابرِ غم دل سے اٹھا، آنکھ سے دریا برسا

ڈوب جانے کو تھی دنیا مری اتنا برسا

فصل کاٹی تھی کسانوں نے مگر دھوپ ڈھلے

ایسا لگتا تھا کہ کھیتوں میں بھی سونا برسا

اُڑ گیا طائرِ شب دُور اُفق کی جانب

صبح جب ہونے لگی نور کا دھارا برسا

کشتِ امید نظر آئی ہے سر سبز وہاں

کوئی بادل بھی جہاں تیرے کرم کا برسا

آسمانوں سے ہویدا نہیں ایسے آثار

ہم دعا کرتے ہی رہتے ہیں کہ برسا برسا

زندگی بھر نہیں ہم ہوش میں آنے والے

ساقیا اب نہ خدا کے لئے صہبا برسا
با نے جو کروٹ لی سر پھر گیا بوتل کا

ساغر کہیں لہرایا پیمانہ کہیں چھلکا

مستی میں جوانی کی کیا طرزِ خراماں ہے

ہوش اُسکو نہیں بالکل دامن کا نہ آنچل کا

ہر لمحۂ عشرت یوں بے فیض نظر آیا
جیسے کوئی سایہ ہو اڑتے ہوئے بادل کا

اپنی بھی سیہ بختی تعریف کے قابل ہے

جس طرح سجیلا پن اُن آنکھوں میں کاجل کا

ہر گوشہ گلستاں کا فردوس بداماں تھا

یہ واقعہ اب لیکن، ہے گزرے ہوئے کل کا

ناظرؔ یہ تغزل بھی اک ذوقِ تغزل ہے

یا ہرزہ سرائی میں، انداز ہے پاگل کا
برباد ہو چکی ہے مری کائناتِ شوق

کیا دیکھتا ہے غور سے ظالم نظر بچا

موجوں نے لا کے چھوڑا ہے ساحل کی ریت پر

میں ڈوبنے کو ڈوب گیا تھا مگر بچا

شاید یہی رواج ہے، ہر قتل گاہ میں
جو سرفراز ہو نہ سکا، اُس کا سر بچا

کب تک یہ عذرِ تنگیِ فرصت کروں قبول

دل کی تباہیوں سے مرے چارہ گر بچا

ناظرؔ جفائے اہلِ زمانہ کی قید سے

خود کو بچا خدا کے لئے عمر بھر بچا
ضبطِ غمِ فراق سے سوزِ جگر فزوں ہوا

پھر نہ یہ پوچھنا تباہ کیسے ہوا میں کیوں ہوا

دشتِ نورد کو نہ دے دعوتِ سیرِ گلستاں

ہوش و خرد کے دام سے دور بہت جنوں ہوا

خوشبوئے زُلفِ یار کا لائی پیام جب صبا

کھِل گئی آس کی کلی دل کو ذرا سکوں ہوا

عرصۂ دہر میں کہاں حُسنِ لطافتِ بیاں
وصفِ جمالِ یار میں صَرف ہمارا خوں ہوا

بھولنے والوں سے کیا ہے مجھے صاحب کہنا

ہاں سلام اور دُعا حسبِ مراتب کہنا

وہ تو کہئے مجھے حالات نے مجبور کیا
ورنہ آتا نہیں احوالِ مصائب کہنا

دردِ دل کھینچ کے لایا ہے تری محفل میں
نامناسب نہیں کہنا ہے مناسب کہنا

ہائے میرا شبِ فرقت غمِ دل کی بابت

در و دیوار سے ہو ہو کے مخاطب کہنا

میں نے سیکھا ہے زمانے کی رواداری سے

تیری زُلفوں کو پریشانی کا موجب کہنا

جھومنے والوں کی توقیر و تواضع کب تک

مان لے سازِ شکستہ کا بھی مطرب کہنا

ویسے مغلوبِ ستم ہائے جہاں ہے ناظرؔ 

طنز کرنا ہی اگر چاہو تو غالبؔ کہنا

سرورِ بادۂ الفت اُتر نہیں سکتا

شبِ فراق بھی بیمار مَر نہیں سکتا

نہ کر سکے گا کوئی اُن کو بدگماں مُجھ سے

وہ جانتے ہیں میں توہین کر نہیں سکتا

یہ اور بات کہ گیسوئے ناز برہم ہیں
نظامِ حُسن وگر نہ بکھر نہیں سکتا

صدائیں دیتا رہا کوئی اہلِ ساحل کو

سفینہ ڈوب گیا اب اُبھر نہیں سکتا

اُسی کا کھیل ہے سب کچھ خزاں ہو یا کہ بہار

چمن اُجڑ نہیں سکتا سنور نہیں سکتا

خدا کے واسطے اے ناخدا سہارا دے

تجھے خبر ہے کہ میں پار اُتر نہیں سکتا

اک جلوہ در آغوشِ تمنّا ہے بہت خوب

جس کا بھی سراپا ہے سراپا ہے بہت خوب

ہر چند کہ مقدور سے باہر ہے رسائی
لیکن طلبِ حسنِ دل آرا ہے بہت خوب

زانو سے نہ سر اُٹھنے دیا، اہلِ جہاں نے

اُس پر بھی یہ کہتا ہوں کہ دنیا ہے بہت خوب

ہے دشتِ نوردی میں عجب دغدغہ دل کو

اچھا ہے اندھیرا نہ اُجالا ہے بہت خوب

منجملۂ اسباب و علِل ڈوبنے والے

مل جائے جو تنکے کا سہارا ، ہے بہت خوب

کرتا ہوں میں گو دوریِ منزل کا بہانہ

دھُندلا سا ترا نقشِ کفِ پا ہے بہت خوب

کیا خزاں اور کیا بہار کی بات

جنبشِ اک نگاہِ یار کی بات

کہہ دیا میں نے مدعائے دِل

آگے اب تیرے اختیار کی بات

ہر نفس میں ہے ذکرِ خیَر ترا

یوں بھی ہوتی ہے انتظار کی بات

انتہائے تعلقات ہے یہ
درمیاں صرف اعتبار کی بات

فصلِ گل میں چمن کو روگ لگا

پھول روتے ہیں سن کے خار کی بات

زیست کا غم ہے جز و لاینفک
پیار کی بات پھر ہے پیار کی بات

سازِ ہستی نہ ٹوٹ جائے کہیں
سُن رہا ہوں میں تار تار کی بات

نالۂ دل ہے یا غزل ناظرؔ 

ہجر کی رات بے قرار کی بات

شہر میں کیا کم رسوا تھے جو دشت میں ہیں بدنام بہت

عشق میں تیرے دیوانوں پر آئے ہیں الزام بہت

بعد مرے وہ لوگ بھی میرا نقشِ کفِ پا ڈھونڈیں گے
ہوں جن کی دانست میں اب تک دُنیا میں ناکام بہت

قیس بنے تم چاک گریباں کس کو دکھانے آئے ہو

کوچۂ جاناں سے ملتے ہیں ہم کو بھی انعام بہت

دنیائے تہذیب و تمدن صرف نظر کا دھوکا ہے

انسانوں کی قیمت کم ہے جانوروں کے دام بہت

عہدِ وفا سے ہم نہ پھریں گے ہاں بس اتنا یاد رہے

عمر کے دن ہیں تھوڑے سے اور تلخئ صبح و شام بہت

ناظرؔ تیرے دیدہ و دل کا روگ حقیقت بینی ہے

زہر کو گر تریاق سمجھ لے مِل جائے آرام بہت

شبِ فراق اگر تیرگی نہیں ہے عبَث

فسردہ دِل کے لئے بیخودی نہیں ہے عبَث

عزیر تر ہے بہر لمحہ ذکرِ یار مجھے

میں جانتا ہوں مری زندگی نہیں ہے عبَث

کچھ اور بڑھ گئیں بیتابیاں محبت میں
پتہ چلا کہ تری بے رُخی نہیں ہے عبَث

ہر اک دُعا میں اثر ہے مگر ہے فرق اتنا

کبھی عبَث ہے تمنّا کبھی نہیں ہے عبَث

سخن طرازیِ اہل وفا ہوئی مفقود

وگرنہ پیار میں دیوانگی نہیں ہے عبَث

حدودِ ضبط و تحمل سے بے خبر ناظرؔ 

سرائے دہر میں خود آگہی نہیں ہے عبَث

دامنِ ساحل پہ یہ کس نے کہا سوتی ہے مَوج

سر پٹختی ہے مسلسل رات دن روتی ہے مَوج

غفلتِ ملّاح لے ڈوبے نہ کشتی کو کہیں
جوش میں آتی ہے جب طوفان بھی ہوتی ہے مَوج

گریۂ شبنم کو دے دیتی ہے اک موتی کا روپ

بیج یہ کیسا صدف کے قلب میں بوتی ہے مَوج

مبتلائے یاس ہوتے ہیں کئی گُم کردہ راہ

بوجھ کاندھوں پر سفینوں کا مگر ڈھوتی ہے مَوج

کتنے ناظرؔ اپنا سر ٹکرا کے اُن سے مَر مٹے

اب سیہ دل پتھروں کے داغ کیوں دھوتی ہے مَوج

عشق کی دُنیا حُسن کا راج

کل جو کچھ تھا وہی ہے آج

سوزِ دلِ بے تاب نہ پوچھ

جیسے لَو دیتا ہو سراج

شام و سحر ہے یاد تری
دیوانے کو کام نہ کاج

حکم ہے ان کا سر آنکھوں پر

جھُوٹے باقی رسم و رواج

قیصر و کسریٰ پاؤں کی دھول

دشتِ وفا میں تخت نہ تاج

زہر ہے ناظرؔ فکرِ جہاں

گیت ہیں درد و غم کا علاج

میں ہوں طوفان میں لاچار سفینے کی طرح

لوگ جینے بھی نہیں دیتے ہیں جینے کی طرح

وعدۂ یار خدا جانے وفا کب ہو گا

ایک اک دن میرا کٹتا ہے مہینے کی طرح

دشت گردی میں کہاں عشرتِ رفتہ کا خیال
یادِ ماضی ہوئی گم گشتہ خزینے کی طرح

ایک دو گھونٹ سے کیا تشنہ لبی کم ہو گی
ساقیا ہم بھی پئیں گے کبھی پینے کی طرح

جائزہ لیجئے میدانِ عمل میں واعظ

کس کا ایماں ہے انگوٹھی میں نگینے کی طرح

بے تعلق کئے جاتے ہیں چمن سے ناظرؔ 

نذرِ گلشن ہوا خوں جن کا پسینے کی طرح
کیا علاج ان کا کرے گا کوئی ویروں کی طرح

دل میں جو زخم ہیں قسمت کی لکیروں کی طرح

صرف امواجِ بلا پر ہی نہیں ہے موقوف

اہلِ ساحل بھی ہیں طوفاں کے اجیروں کی طرح

بول کیا چاہئیے اے قصرِ تمنّا کے مکیں
چشمِ گریاں میں کئی اشک ہیں ہیروں کی طرح

اور کس دولتِ دنیا کی ہمیں خواہش ہو

کوچۂ یار میں بیٹھے ہیں فقیروں کی طرح

ناصحو! ہم تو نہیں قیدِ وفا سے آزاد

تم ہو خود ساختہ زنداں میں اسیروں کی طرح

ہجر کی شب جو رہا سلسلۂ وہم و گماں

ماہ و انجم بھی نظر آئے شریروں کی طرح
مبتلائے غمِ بربادیِ دل ہوں ناظرؔ 

زندگی ورنہ بسر ہوتی امیروں کی طرح
کہتے ہیں وہ بھی انجمن آرائیوں کے بعد

خلوت پسند ہو گئے رسوائیوں کے بعد

دل آرزوئے شوق میں پسپائیوں کے بعد

نادان بن کے رہ گیا دانائیوں کے بعد

تو بھی ہے میں بھی ساقئ رنداں نواز بھی
یہ پہلا اتفاق ہے تنہائیوں کے بعد

ہم بھی شریکِ بزمِ عروسِ بہار تھے

محفل اُداس ہو گئی شہنائیوں کے بعد

بعد از قیام حشر قیامت نہ آئی ہو

ظالم یہ التفات اور انگڑائیوں کے بعد

تسلیم کر چکا ہوں جہاں زہر کو بھی قند

کیسی پسند کس کی پسند اور کیا پسند

قیدِ قفس میں نالۂ بُلبل ہے تیز تر

ممکن ہے شغلِ گریہ سے ٹوٹیں گے قید و بند
سب ہمسفر ہمارے نہیں مستقل مزاج

دیوانے اپنے ذوق کے شاید ہوں صرف چند

اوجِ فلک بھی جس کے لئے گردِ راہ ہو

اُس کے مذاقِ فکر کا معیار ہے بلند

یارانِ شہر بھول گئے دشتِ گرد کو

لیکن خیالِ یار ہے ناظرؔ کا درد مند

درد و الم دلوں میں لیکن ہنسی لبوں پر

ہم گامزن ہیں کتنے پیچیدہ راستوں پر

کیوں شمع شعلہ زن ہے پروانہ ملتہب کیوں
کچھ منکشف نہ ہو گا تا صبح دِل جلوں پر

دیکھو بساطِ ہستی منظر یہ دیدنی ہے

کانٹے چُنے گئے ہیں پھولوں کی چادروں پر

انعامِ دشتِ گردی محرومئ مسلسل

ہنسنا پڑا ہے اکثر اپنے ہی آنسوؤں پر

دنیا فراخ دامن ہو کر بھی تنگ دامن

فقرے کسے گئے ہیں اُجڑے ہوئے گھروں پر

گمراہ راہبر جب ہو جلب منفعت میں
ٹوٹے نہ کیوں قیامت ناظرؔ مسافروں پر

یہ آرزو تھی تری انجمن میں رہنے تک

جُدا نہ ہونگے کبھی روح تن میں رہنے تک

رہا ہے ذہن زمانے کی الجھنوں سے دُور

خیالِ زلفِ شکن دَر شکن میں رہنے تک

سُخن طرازیِ ماحول کو ترستا ہوں

سُرور و کیف تھا بزمِ سُخن میں رہنے تک

ہوا یہ دشتِ نوردی میں منکشف ہم پر

بہار اور ہی کچھ تھی چمن میں رہنے تک

جنونِ شوق کی تقدیر میں ہے رُسوائی
خرد کے نرغۂ دار و رسن میں رہنے تک

نہ چھیڑ گردشِ دوراں مجھے خدا کے لئے

کسی کی دھُن میں کسی کی لگن میں رہنے تک

سناؤں کس لیے دُکھڑا میں سوزِ غربت کا

ملی تھی کون سی راحت وطن میں رہنے تک

ستم اور اُس پہ خموشی کا حکم اے صیّاد
زباں تڑپتی رہے گی دہن میں رہنے تک

کمالِ عشق ہے تکمیلِ آرزو ناظرؔ 

وگرنہ عشق ہے بس من کی من میں رہنے تک

تمنائے فصلِ بہار اور کب تک

بتا اے دِل بے قرار اور کب تک

باندازِ غفلت شعار اور کب تک

سُنے گا نہ تو حالِ زار اور کب تک

غمِ  زیست پروردگار اور کب تک

بایں دامنِ تار تار اور کب تک

شبِ ہجر رہ رہ کے میں سوچتا ہوں

تری بات کا اعتبار اور کب تک

نہیں یاس و حرماں سے ہم کو تعلق

مگر حسرتوں کا یہ بار اور کب تک

کیا تو نے روزِ قیامت کا وعدہ

قیامت کا بھی انتظار اور کب تک

برستے ہیں آنسو ترستے ہیں صحرا

مُسلسل رہوں اشکبار اور کب تک

مجھے فکر ہے زیست کی اُلجھنوں میں
نہ سلجھیں گے گیسوئے یار اور کب تک

کہے کوئی رِندوں سے ناظرؔ گجر دم

سُرور اور کب تک خمار اور کب تک

روئے زیبا کا تصّور لبِ خنداں کا خیال
جیسے اک شوخ غزل جیسے غزلخواں کا خیال
دہشتِ فصلِ خزاں میں ہے بہاراں کا خیال
اہلِ دل یوں بھی تو رکھتے ہیں گلستاں کا خیال
فکرِ ترتیبِ اُمورِ سحر و شام کہاں

دشت گردی میں کہاں جیب و گریباں کا خیال
میں بجز تیرے کسے اپنا مسیحا سمجھوں

کون کرتا ہے مرے دیدۂ گریاں کا خیال
اس پس و پیش میں کیا عمر گزر جائے گی
کبھی ساحل سے کدورت کبھی طوفاں کا خیال
ناخنِ جوشِ جنون عقدہ کشائے غمِ دِل

قابل شکر ہے اس کاکلِ پیچاں کا خیال
ذہن سے اُترا نہ سودائے محبّت ناظرؔ 

دل سے نکلا نہ کبھی کوچہ جاناں کا خیال
اے چشمِ یار غیرتِ بے جا فضول ہے

بدنام ہو چکے ہیں کئی صورتوں سے ہم

ہر لمحۂ تسلیِ  دل نذرِ جہد ہو

مجبور اس قدر بھی نہیں عادتوں سے ہم

لب پر سکوت ہے نگہِ شوق منفعل

شاید گزر رہے ہیں تری خلوتوں سے ہم

گو مثلِ برگِ فصلِ خزاں زرد رُو ہوئے

غافل نہیں بہار کی کیفیتوں سے ہم

توبہ بھی عذرِ لغزشِ عمر دراز ہے

مایوس کب ہوئے ہیں تری رحمتوں سے ہم

ناظرؔ مذاقِ فکر و نظر بھی عجیب تھا

اکثر گریز کرتے رہے راحتوں سے ہم

دل پر کیا کیا صدمے گزرے اب کس کو سمجھائیں ہم

پہلو میں ہے اپنے ستمگر لینے لگے ہیں بلائیں ہم

کہہ نہیں سکتے جو کچھ گزری کوچۂ جاناں میں ہم پر

اپنے کرم فرماؤں کو اب دیتے رہیں گے دعائیں ہم

شمع رہے گی جب تک روشن یونہی جاگتے رہنا ہے

پروانوں کی راہ پہ چل کر کاٹ رہے ہیں سزائیں ہم

لُطف و عنایت سے ان کے جو ملتا ہے کچھ کم تو نہیں
اور کسی کے آگے اپنا دامن کیوں پھیلائیں ہم

نرم سا لہجہ ہائے بدل کر کتنا تلخ و ترش ہوا

وادئ غربت میں حیراں ہیں سُن کر اپنی صدائیں ہم

دنیا کے کہنے میں آ کر اس نے بھی مُنہ پھیر لیا
حالِ دلِ مجبورِ تمنّا ناظرؔ کس کو سُنائیں ہم

بے خودی آغازِ سر مستی نہیں
نیستی ہے نیستی ہستی نہیں
وعدۂ فردا پہ یوں ٹالا نہ کر

اس طرح دنیائے دل بستی نہیں
کھیلنے دو مجھ کو زلفِ ناز سے

یہ وہ ناگن ہے کہ جو ڈستی نہیں
لے اُڑی ہے جرات اظہارِ شوق

سر بلندی ہے یہاں پستی نہیں
یاس و نومیدیِ خاطر کس لیے
زندگی سے موت کچھ سستی نہیں
لے رہی ہے امتحاں یہ کائنات
کس کسوٹی پر مجھے کستی نہیں
ماننا ہے مان جا ناظرؔ کی بات

ظلم یا کوئی زبردستی نہیں
غنچے بھری بہار میں ہیں آبدیدہ کیوں
اے باغباں خبر یہ رہی ناشنیدہ کیوں
روتا ہوں اپنی پیاس بجھانے کے واسطے

دامن میں تیرے جذب ہو، ا شکِ چکیدہ کیوں
بادہ نہیں بہار نہیں بوستاں نہیں
باقی رہے یہ زیست کی شاخِ بُریدہ کیوں
رِندوں کے درمیاں نہیں کچھ فرقِ خاص و عام

کہلائے میکدے میں کوئی برگزیدہ کیوں
تیری رفوگری کی عزیمت کے باوجود

باقی ہے آج تک مرا دامن دریدہ کیوں
ناظرؔ ہے مختصر سی مری داستانِ غم

باتوں کو اپنی طول دے آفت رسیدہ کیوں

رہروِ راہِ محبت کے لیے مشکل نہیں
اس جگہ پیدا ہو منزل جس جگہ منزل نہیں
ٹوٹ جائے اک ذرا سی بات پر وہ دل نہیں
دیکھ لینا میں نہیں یا  سعیِ لا حاصل نہیں
ڈوبنے دے بحرِ اُلفت میں مجھے اے ناخدا

زندگی ساحل نہیں ساحل نہیں ساحل نہیں
رسم دار و گیر کیسی جادۂ عشاق میں
کوچۂ جاناں ہے کوئی کوچۂ قاتل نہیں
عشرتِ عہد گزشتہ کو نہ روئے شمع کیوں
اب وہ پروانے نہیں وہ رونقِ محفل نہیں
داستانِ شوق جب افسانہ بن کر رہ گئی
کس لیے پوچھوں کہ میرا نام کیوں شامل نہیں
روکشِ جلوہ ہوں ناظرؔ جلوہ گاہِ یار میں
کون کہتا ہے نگاہِ شوق اس قابل نہیں
کب کسی سے گلۂ جور و جفا کرتے ہیں
جن کو جینے کا سلیقہ ہے جیا کرتے ہیں
وہ پریشان بھی بصد ناز و ادا کرتے ہیں
اپنا کہہ کر مجھے دُنیا سے بُرا کرتے ہیں
جن کی آنکھوں میں کھٹکتی ہے ہماری اُلفت

کیا خبر ہم کو وہ کیا کچھ نہ کہا کرتے ہیں
نارِ نمرود میں رکھتے ہیں براہیمی دل

حکم ہوتا ہے دُعا کا تو دُعا کرتے ہیں
ایک مدت ہوئی پوچھا نہ کسی سے تُو نے

حال کیا ہے ترے دیوانوں کا کیا کرتے ہیں
دشت گردی میں نہ کر صبر کی تلقیں کبھی
آہ کرنے دے کہ ہم آبلہ پا کرتے ہیں
دوست احباب جو ملتے ہیں خلوصِ دل سے

چشمِ ناظرؔ میں نہیں دل میں رہا کرتے ہیں
فصلِ گُل چمن والو آئی صرف خوابوں میں
رنگ و بو کے شیدائی کھو گئے سرابوں میں
چارہ گرنے یہ کہہ کر میری چارہ جوئی کی
دردِ دل بھی شامل ہے عشق کے نصابوں میں
حالِ دل سنائیں کیا اور تیرے دیوانے
مر رہے ہیں صحرا میں زندہ تھے خرابوں میں
کون جانے کیا مقصد تھا ترے سوالوں کا

شرحِ آرزو لیکن ہم نے کی جوابوں میں
چشم شوق سے ناظرؔ چھُپ کے رہ نہیں سکتا

حسنِ یار پنہاں ہو کتنے ہی حجابوں میں
کبھی وہ چِیں بہ جبیں ہیں کبھی انگشت بدنداں

متلون ہے طبعیت مجھے کرتے ہیں پریشاں
رہِ ہستی میں بہم ہیں مگر اس پر بھی تفاوت

غمِ دوراں، غمِ دوراں، غمِ جاناں، غمِ جاناں

چلو اچھا ہی ہوا ہم نہ رہے سایۂ گل میں
خبر آئی کہ چمن سے ہے خفا فصلِ بہاراں

دلِ بیتاب کا عالم تجھے سمجھاؤں میں کیسے
شبِ فرقت یہی ماتم کہ نہیں اب کوئی امکاں

سبدِ گُل میں ہے مصنوعی دکھاوے کی سجاوٹ

نہ تر و تازگیِ گل ہے نہ خوشبوئے گلستاں

سفر ایسا کہ کبھی ختم ہی ہونے نہیں پاتا

جنوں ایسا کہ کوئی چیز نہیں دشت و بیاباں
نظر آتے ہیں سراب آنکھ اُٹھاتا ہوں جدھر بھی
طلبِ منزلِ مقصود ہے ناظرؔ تہی داماں

شکوہ ان سے نہیں کوئی گلۂ دہر نہیں
دہشت گردی میں مجھے یاد مرا شہر نہیں
اپنی داماندگیِ شوق پہ ہم روتے ہیں
جستجوئے سحر و شام کی وہ لہر نہیں
حاصل کشمکش گردشِ ایام نہ پوچھ

زندگی ہے یہ کوئی دودھ بھری نہر نہیں
اہلِ دل کے لئے درکار ہے ایسا گلشن

ایک بھی پھول کے ساغر میں جہاں زہر نہیں
دو راز جلوہ گہہ ناز ہوں ناظرؔ لیکن
بے نیازی مری رمزِ نگہ قہر نہیں
تلخئ زندگی کا سبب کیا کہوں

تُجھ کو معلوم ہے تجھ سے اب کیا کہوں

بزمِ اغیار ہوتی تو کچھ غم نہ تھا

تیری محفل میں ہوں تشنہ لب کیا کہوں

ٹمٹماتی ہوئی شمع سے ہے عیاں
داستانِ ستمہائے شب کیا کہوں

میں ہوں بیگانۂ رسم ہوش و خرد

ساقیا مدعائے طلب کیا کہوں

نام گلشن کا رکھا تھا میں نے قفس

دشت بھی جب نہ راس آئے تب کیا کہوں

قلبِ مجروح شاہد ہے ناظرؔ مرا

ہائے رودادِ جشن طرب کیا کہوں
کبھی ذکر تیرگی کا کبھی روشنی کی باتیں
یہی زندگی ہے میری یہی زندگی کی باتیں
نہ ملی ہو جس کو فرصت غمِ گردشِ جہاں سے

ذرا چھڑ کر تو سنئے اسی اجنبی کی باتیں
رہ شوق میں ہوں تنہا لیے مشعل تمنّا

مجھے یاد ہیں ابھی تک تری دوستی کی باتیں
کہیں بے خودی میں ہم بھی کوئی بات کر نہ بیٹھیں
سرِ بزمِ یار ہوں گی اگر آگہی کی باتیں
شبِ غم ہوں دل گرفتہ ہر اک آس ہے شکستہ

کہو تم ہی ماہ و انجم کروں کیا کسی کی باتیں
زہے جلوہ گاہ جاناں زہے چشمِ شوق ناظرؔ 

مگر آہ کون جانے غمِ عاشقی کی باتیں

صحرا میں کب تلک رہے اپنا پڑاؤ یوں
سورج کا گر دہکتا رہے گا الاؤ یوں
کیوں چھیڑتے ہو ذکر مرے عہدِ شوق کا

جیسے مرا وجود نہ تھا بھول جاؤ یوں
تڑپا کے میری رُوح کو کہتے ہو بے وفا

کس نے کہا تمہیں کہ مجھے آزماؤ یوں
محسوس ہو رہا ہے درِ یار پر مجھے

ظاہر کبھی ہوئے نہ مرے دل کے گھاؤ یوں
ناظرؔ نفس نفس میں ہے طوفان درد و غم

بے بس کی آ لگی ہے کنارے سے ناؤ یوں
جرأتِ اظہارِ حالِ دل نہیں ہے کیا کہوں

تیری محفل ہے مری محفل نہیں ہے کیا کہوں

دشنۂ خنجر سے جس کے بوئے خوں جاتی نہیں
لوگ کہتے ہیں کہ وہ قاتل نہیں ہے کیا کہوں

عمر بھر اس کاکلِ ہستی کو سلجھاتا رہا

زندگی مشکل ہے یا مشکل نہیں ہے کیا کہوں

راہزن سے کیا شکایت راہبر سے کیا گِلہ

رُخ کسی کا جانبِ منزل نہیں ہے کیا کہوں

ترکِ رسم و راہ کی ان سے توقع تو نہ تھی
موج بھی وابستۂ ساحل نہیں ہے کیا کہوں

اذنِ شرحِ داستانِ آرزو کا شکریہ
اعتبارِ سعیِ لا حاصل نہیں ہے کیا کہوں

چاک تھا دامن گریباں کے پرخچے اُڑ گئے

ناظرؔ اس پر بھی جنون کامل نہیں ہے کیا کہوں

جلوۂ جاناں مہ و خورشید سے کچھ کم نہیں
روشنی بھی پیار کی تمہید سے کچھ کم نہیں
گو ترس جاتی ہیں آنکھیں آپ کے دیدار کو

نامۂ الفت بھی لیکن دید سے کچھ کم نہیں
کیا بتائے مطمئن ہے کس قدر بے خانماں

زندگی کا ایک اک دن عید سے کچھ کم نہیں
کارگاہِ زندگی ہے امتحاں گاہِ وفا

موت انساں کے لیے تاکید سے کچھ کم نہیں
گردش ایام پر اک طنز ہے میرا وجود

چاک دامانی کسی تنقید سے کچھ کم نہیں
اُن کی خاموشی بھی ہے منظور اے ناظرؔ مجھے

کچھ نہ کہنا بھی اگر تائید سے کچھ کم نہیں
دل کے زخم چھپا لے منہ سے بول نہیں
صحرا کے پنچھی اپنے پر تول نہیں
سنبھل سنبھل کر چلتا ہوں کیا خوف مجھے

گول ہے دنیا لیکن اتنی گول نہیں
گرد و غبار صحرا میں بھی آس وہی
درد و الم ہوں لاکھ خوشی انمول نہیں
دیوانے کو اہلِ جہاں سے کیا مطلب

دَستِ دعا ہے دستِ دعا کشکول نہیں
رُوح کرے پرواز تو شائد چین ملے

اس کا محافظ جسم کا نازک خول نہیں
موہ لیا کرتے تھے دل جو پتھر کا

محفلِ جاناں میں وہ میٹھے بول نہیں
مانا کہ آزمائشِ ہوش و خرد نہیں
لیکن مزاجِ یار سے ہم نا بلد نہیں

وارفتگانِ بندگی مستقل ہیں ہم

یہ ایسا راستہ ہے کوئی جس کی حد نہیں
اُلٹا گلہ ہے تم کو جفا گستری کے بعد

کہنا پڑا جہاں میں کوئی معتمد نہیں
میں اور احتراز کروں تیرے نام سے

دنیا کا قول ہو گا مگر مستند نہیں
لطفِ نگاہِ یار ہے مقصودِ زندگی
درکار ہمکو اور کسی کی مدد نہیں
ناظرؔ مجھے چمن سے زیادہ عزیز ہے

وہ کنجِ عافیت جہاں بغض و حسد نہیں
نکلے تھے ہم تعاقبِ فصل بہار میں

لیکن بھٹک رہے ہیں ابھی تک غبار میں
غربت میں کون سمجھے ہماری ادھینتا
کیا رہ گیا ہے پیرہنِ تار تار میں
شامِ فراق پھر اسی دبدھا میں کٹ گئی
ہے زندگی کہ موت بھلی انتظار میں
قدغن لگی ہے لب پہ عناں گیر ہے خرد

ٹوٹا نہیں سکوت ابھی بزم یار میں
اتنا بھی کیوں زمانہ شمائل ہوا ہے تو

دھوکہ نہ دے معاملۂ اعتبار میں
صحرا میں وہ سموم تھی دل تک جھلس گیا
کس کو اماں ملی شجرِ سایہ دار میں
خود آشنا جو شخص ہے صیدِ ہوس نہیں
ناظرؔ محیطِ زندگئی مستعار میں
کوچۂ یار میں بے شک میں کوئی غیر نہیں
لوگ اس پر بھی یہ کہتے ہیں مری خیر نہیں
اس نے یہ کہہ کے مری حوصلہ افزائی کی
ڈوب جا بحرِ محبت میں کبھی تیر نہیں
دشتِ غربت میں شب و روز کی بے کیفی ہے

موسمِ گل نہیں گلشن کی بہم سیر نہیں
اتفاقاً کہیں مل جائیں تو پُوچھوں اُن سے

کس لیے اتنا تغافل ہے اگر بیر نہیں
بزمِ رنداں میں نہیں تفرقہ نسل و وطن

ہم کوئی غیر نہیں آپ کوئی غیر نہیں
جادۂ شوق میں ہے ان سے ہراساں ناظرؔ 

جن بتوں کے لیے مخصوص کوئی دیر نہیں

وا اگر تا شام میخانے کا دروازہ نہ ہو

ڈر ہے ساقی منتشر رندوں کا شیرازہ نہ ہو

بے خبر آوارہ گم گشتہ پسِ روئے سراب

مجھ پہ جو کستی ہے دنیا میرا آوازہ نہ ہو

کیفیت ہی کچھ عجب ہے حسنِ سنجیدہ مزاج

تیرے عارض پر سرورِ شوق کا غازہ نہ ہو

دشتِ غربت میں نہ چھیڑ اے ہمسفر گلشن کی بات

ذکرِ فصلِ گل سے زخمِ دل کہیں تازہ نہ ہو

جلوۂ جاناں سے نظریں خیرہ ہو کر رہ گئیں
عمر بھر کی خود فراموشی کا خمیازہ نہ ہو

یہ بھی کیا آزادیِ گفتار ہے اے دوستو!

گرمئ سوزِ سخن ظالم کی طنازہ نہ ہو

کون سمجھائے گا ناظرؔ آئی ہے کیسی گھڑی
ظلمتِ شب کا اگر اندھوں کو اندازہ نہ ہو

میں کب سے کھڑا ہوں آستاں پر

رکھنا مرا کچھ خیال دیکھو
کہتے ہو کہ پھر کبھی ملیں گے

باقی ہی رہا سوال دیکھو
ہنستی ہے ہماری بے بسی پر

دنیا کا ذرا کمال دیکھو
ناکردہ گناہ پر ہمارے

کیا کیا نہیں قیل و قال دیکھو
اُڑنا ہے تو بال و پر سنبھالو

ہر سمت بچھے ہیں جال دیکھو
کانٹوں کی زباں پہ ترش روئی
پھولوں کے ہیں چہرے لال دیکھو
ہر عیب نہاں پہ پردہ ڈالو

ہر شئے کا خفی جمال دیکھو
کب تک یہ جنونِ دشتِ غربت

تھک کر میں ہوا نڈھال دیکھو
از رُوئے نشاطِ بزم ہستی
ناظرؔ کا ہے کیا مآل دیکھو
حدیثِ دل ہو رودادِ وفا ہو

تو پھر دنیا کا عالم دوسرا ہو

محبّت کی قسم کھائی تھی لیکن
ذرا سی بات پر اتنے خفا ہو

تکلّف برطرف کب تک یہ پردہ

بتاؤ دوست ہو دشمن ہو کیا ہو

بڑھے گی عمر میری جستجو کی
اگر منزل تمہارا نقش پا ہو

شکستِ دل شکستِ آرزو ہے

جو تم مُنہ پھیر لو محشر بپا ہو

اسے کہتے ہیں سِرّ حُسنِ فطرت

مری سانسوں میں ہو مجھ سے جدا ہو

علاجِ دردِ دل مشکل ہے ناظرؔ 

کہاں تک صبر کب تک التجا ہو

گر مرے شوقِ ملاقات کا اندازہ ہو

تجھ  کو ممکن ہے کسی بات کا اندازہ ہو

اہل بینش کو سُجھائی نہیں دیتا کچھ بھی
کیسے اندھوں کو بھلا رات کا اندازہ ہو

اِذن ساقی ہے تو رندانِ بلانوش بہت

کچھ مگر بزم خرابات کا اندازہ ہو

وائے کج فہمیِ ملاّ کہ مُصِر ہے اس پر

بادلوں سے بھی نہ برسات کا اندازہ ہو

ہوں تیرے شہر میں بیگانہ احساسِ خودی
کس طرح سے مجھے حالات کا اندازہ ہو

کون اب کھوج کرے اس کی نجی باتوں کی
جس کی صورت سے خیالات کا اندازہ ہو

قربتِ یار بھی دُوری سے نہیں کم ناظرؔ 

کیا اشارات و کنایات کا اندازہ ہو

تم ہی نہیں کچھ ملول یارو
اُڑتی ہے یہاں بھی دھُول یارو
ویرانۂ دل میں کیا امیدیں
صحرا میں کہاں کے پھول یارو
احساسِ وفا اگر نہیں ہے

سب کارِ جہاں فضول یارو
جینا بھی ہے عشق میں گوارا

مرنا بھی مجھے قبول یارو
ڈالیں گے وہاں اساسِ گلشن

اُگتے ہیں جہاں ببول یارو
تھی بات ذرا سی ان کی ہم سے

دنیا نے دیا ہے طول یارو
سمجھا ہے قفس کو آشیانہ
ناظر سے ہوئی ہے بھول یارو
نظر آئے نہ تم اغیار سے کہنا پڑا سب کچھ

قیامت ہے در و دیوار سے کہنا پڑا سب کچھ

ملے جو مونس و غمخوار وہ قسمت کے مارے تھے

تو مجبوراً مجھے سرکار سے کہنا پڑا سب کچھ

کہیں حل ہو گئ مشکل زبانِ لالہ و گل سے

کہیں ایسا ہوا تلوار سے کہنا پڑا سب کچھ

بھرم اپنا نہ تو نے رکھ لیا کیوں راز میں رکھ کر

مسیحا کے لئے بیمار سے کہنا پڑا سب کچھ

میری ہستی کو جب دیکھا گیا مشکوک نظروں سے

مرے دل میں ہے کیا دلدار سے کہنا پڑا سب کچھ

ہوئی جنبش نہ کوئی نالہ و فریاد سے اُن کو

بالآخر دیدۂ خونبار سے کہنا پڑا سب کچھ

دلوں کے زخم ہنس ہنس کر رلا دیتے تھے ناظرؔ کو

مگر اس انجمن میں پیار سے کہنا پڑا سب کچھ

دل تیرے تصدق ہے جاں تجھ پہ نثار اپنی
کیا فکرِ دو عالم ہو کیا سوچ بچار اپنی
سمجھا ہے زمانے کیا مانوں گا میں ہار اپنی
آئینہ مقابل رکھ زلفوں کو سنوار اپنی
دیتے ہو فریب اس پر کرتے ہو غرور اتنا

لوٹاؤ خزاں میری لے جاؤ بہار اپنی
مستغنئ میخانہ محرومی سے بیگانہ
خوددار طبیعت ہے مستانہ شعار اپنی
اک تیرے اشارے پر دل کی نہیں کچھ قیمت
ہم جان بھی کر دیں گے اے دوست نثار اپنی
ہم جیسے فقیروں کے قدموں میں شہنشاہی
آغاز صلیب اپنا تمہید ہے دار اپنی
آہستہ خرامی کی آخر کوئی حد بھی ہے

تاریخ بدل دیں گے یہ لیل و نہار اپنی
دی ارض عجم کو بھی ہم نے ہی زباں ناظرؔ 

صحرائے عرب میں بھی گونجی ہے پکار اپنی
یوں نہ ہوں برباد میخانے کبھی
بات اگر ساقی مری مانے کبھی
کہہ دیا کرتے ہیں دیوانے کبھی
شہر سے اچھے تھے ویرانے کبھی
آ گئے ساقی کے در پر مانگنے

توڑ دیتے تھے جو پیمانے کبھی
شمع تنہا جل رہی ہے کس لیے
جان دے دیتے تھے پروانے کبھی
رُوٹھنا اُن سے ہے خود سے رُوٹھنا

کون آیا ہم کو سمجھانے کبھی
گم ہے مجھ میں کب سے ساری کائنات

کاش دنیا مجھ کو پہچانے کبھی
ہم بہر صورت ہیں ناظرؔ آپ کے

ہم کبھی ہشیار دیوانے کبھی
کیا برگ و سمن باد صبا تک نہیں ملتی
للّٰہ قفس میں تو ہوا تک نہیں ملتی
وہ عشق ہی کیا جو رہے جذبات سے محروم

وہ ساز ہی کیا جس کو صدا تک نہیں ملتی
یوں تاک نہ اے برق نشیمن کو ہمارے

راحت کبھی کیا جور و جفا تک نہیں ملتی
رقصِ مہ و انجم تھا بہت خوب فلک پر

دیکھا ہے تیری ایک ادا تک نہیں ملتی
ہم پر کئ ناکردہ خطاؤں کے ہیں الزام

رہزن کو گناہوں کی سزا تک نہیں ملتی
صیّاد سے کیا غنچہ و بلبل کو سروکار

ظالم کو غریبوں کی دعا تک نہیں ملتی
معلوم ہے گزرا وہ اسی راہ سے ناظرؔ 

افسوس کہ گردِ کفِ پا تک نہیں ملتی
اقرارِ محبت کی ہم نے یہ سزا پائی
ہم جیسے تماشا ہوں دنیا ہے تماشائی
اک عمر کا حاصل ہے یہ فرصتِ یک جائی
کرتا ہے اگر کوئی کرنے دو جبیں سائی
کیوں محفلِ جاناں میں حق کی نہیں شنوائی
حد بھی ہے تحمل کی کب تک ہو شکیبائی
دے دے کے لہو اپنا سینچا ترے گلشن کو

محروم کیا ہم کو جس وقت بہار آئی
صیّاد سے کیا شکوہ کیا جر و ستم اس کے

کانٹوں سے الجھتے ہیں پھولوں کے تمنّائی
اک جرعۂ الفت نے دنیا سے کیا غافل

ہے عالم سرمستی یا موت کی نیند آئی
جاں دینے کو پروانے جلتے ہیں مگر ناظرؔ 

ہو جاتی ہے محفل میں کیوں شمع کی رسوائی
بزمِ جاناں میں پتنگے کی نشانی رہ گئی
کہنے والا ہو گیا رخصت کہانی رہ گئی
تھا کوئی آئینہ رُخ محوِ خود آرائی مگر

عالمِ حیرت میں گم گشتہ جوانی رہ گئی
سرحدِ ادراک سے آگے نکل کر کیا ملا

گر پڑے موسیٰ کہ مہر ’’لن ترانی" رہ گئی
دوسروں کو زندگی دی خود ہیں بے نام و نشاں

مٹنے والے مٹ گئے دنیائے فانی رہ گئی
قیصر و کسری ہوئے تاراج اس کا غم نہ کر

ہم غریبوں پر خدا کی مہربانی رہ گئی
اعتبارِ شوق باقی ہے نہ اب ذوقِ طلب

ہائے پھر کس کام کی یہ زندگانی رہ گئی
دشت کی تقدیر جاگی ہے ہمارے نام سے

رونقِ گلشن بھی تھی ہم سے ہی پائندہ کبھی
کیا خبر تھی آ کے تیری جلوہ گاہِ ناز میں
اس قدر ہونا پڑے گا ہم کو شرمندہ کبھی
کر دیا جائے گا یوں معزول کیا معلوم تھا

مکتبِ ہوش و خرد سے دل سا کا رندہ کبھی
تجھ کو اپنا جان کر سب کچھ لُٹا بیٹھے تھے ہم

یہ خطا سرزد نہ ہو گی ہم سے آئندہ کبھی
یوں تعاقب کر رہی ہے راہِ الفت میں مرا

جیسے اب دنیا نہ چھوڑے گی مجھے زندہ کبھی
ناظرؔ اس دنیا میں کہلائے گا اک خانہ بدوش

سوچ سکتا تھا نہ یہ دنیا کا باشندہ کبھی

جادۂ زیست میں گامزن ہوں مگر خونِ دل کی حرارت بھی کس کام کی
رخنہ انداز ہے ہر قدم پر جہاں میری منزل سے قربت بھی کس کام کی
مسکراتا ہوا چہرہ دیکھا کیے کوئی سمجھا نہیں روح کے کرب کو

غیر تو غیر ہیں ان سے کیسا گلہ، دوستوں سے شکایت بھی کس کام کی
وسعت دامنِ آدمیت میں جب آدمی چین کی نیند سوتا نہ ہو

آسماں کی بلندی سے کیا فائدہ، ماہ انجم کی رفعت بھی کس کام کی
تیشہء لفظ و معنی سے کاٹیں گے ہم راستے میں جو حائل ہیں کوہِ گراں

جور کو جور کہنا تو مشکل نہیں لیکن اتنی وضاحت بھی کس کام کی
انتہائے جنونِ محبت میں ہم غافل از احتمالِ ملامت رہے

کوچۂ یار کے پتھروں نے کہا اس زمانے میں الفت بھی کس کام کی
داستانِ تمنائے دل کیا کہوں، بات سننے کی کب تم کو فرصت ملی
یہ حقیقت بڑی تلخ ہے مہرباں، ہاں یہ سچ ہے حقیقت بھی کس کام کی
منفرد ہے اگر ذوقِ فکر و نظر، کیوں تکلّف ہے ناظرؔ تمہیں اس قدر

سب ہیں مشتاق سمعِ صریر قلم تم یہ کہتے ہو شہرت بھی کس کام کی
کیا سکوں دیدۂ گریاں کو ملا رو کر بھی
ہم ترے پاس نہیں ہائے ترے ہو کر بھی
مٹ نہ جاؤں میں کہیں تیرے بچھڑ جانے سے

تیرا کچھ بھی نہیں جائے گا مجھے کھو کر بھی
عالم خواب میں وہ ماہ جبیں کیا جانے

جاگ اُٹھتا ہے یہ ہر لمحہ کوئی سو کر بھی
یہ کھلونا بھی بنایا گیا میری خاطر

ورنہ دنیا کو لگاتا نہیں میں ٹھوکر بھی
تو نے محفل میں پکارا مجھے میرے ناظرؔ 

انکشاف اور بھی کرنا ہے اگر تو کر بھی
بستیاں دیکھی ہیں ویرانے بھی
ہے کوئی جو ہمیں پہچانے بھی
چھا گیا دودِ چراغِ محفل

دیکھتے رہ گئے پروانے بھی
گو حقیقت ہے حقیقت لیکن
سبق آموز ہیں افسانے بھی
میرے ہو کر وہ مجھے بھول گئے

اتنے ظالم نہیں بیگانے بھی
جانتے بھی ہیں تجھے پوجتے بھی
ہوش والے بھی ہیں دیوانے بھی
ساقیا ایک اشارے پہ ترے

ہم بھی گردش میں ہیں پیمانے بھی
کیسا احساسِ سکوں اے ناظرؔ 

وقت دیتا نہیں سستانے بھی
در گزر کی ہے خطا حوصلہ افزائی کی
کس لیے پھر یہ قیامت شبِ تنہائی کی
اپنی بے لوث محبت کا صلہ کیا مانگوں

داد تک بھی نہ ملی بادیہ پیمائی کی
جان پر کھیل گیا سوختہ دل پروانہ

لاج رکھ لی ہے مگر شمع نے سودائی کی
شاخِ گُل جھوم گئ بادِ صبا چلتے ہی
یہ بھی تقلید ہے شاید تری انگڑائی کی
آسرا کیا دیا احسان جتائے برسوں

اپنی تشہیر کی خاطر،مری رسوائی کی
روح فرسا ہے بہت شعبدۂ اہل جہاں

میری آنکھوں کو ضرورت نہیں بینائی کی
معرکہ ہوش و جنوں میں ہے ازل سے ناظرؔ 

کوئی صورت نہیں نکلی کبھی یکجائی کی
اک خواب تھا شرمندۂ تعبیر ہے وہ بھی
مٹی کو اگر چھولوں تو اکسیر ہے وہ بھی
کھُلتی نہیں اُس کاکلِ پیچاں کی حقیقت
سنتے یہی آئے ہیں کہ زنجیر ہے وہ بھی
لِکھا نہیں دانستہ کوئی حرفِ شکایت
اے دوست پسِ پردۂ تحریر ہے وہ بھی
حالِ دلِ بے تاب زباں پر نہیں آیا
محسوس ہوا تشنۂ تقریر ہے وہ بھی
اللہ کرے ساعتِ تشویش گزر جائے

خاموش ہوں میں صورتِ تصویر ہے وہ بھی
ہے اُن کی نگاہوں میں زماں ہو کہ مکاں ہو

تدبیر جسے کہتے ہیں تقدیر ہے وہ بھی
میں ہی نہیں ناشاد رہِ شوق میں ناظرؔ 

افسوس صد افسوس کہ دل گیر ہے وہ بھی
نہ آفتاب نہ ہے ماہتاب اپنے لیئے
کہ ہم نہیں ہیں بجز اک سراب اپنے لیئے
نہ پوچھئے کہ محبت میں کیا ملا ہم کو

تلاش کیجئے اپنا جواب اپنے لیئے
ہوا خیال تمنائے جلوہ آرائی
تو اس نے خود ہی الٹ دی نقاب اپنے لیئے
نہیں ہے بیشتر از عہد عشرت رفتہ

مذاق محفلِ چنگ و رباب اپنے لیئے
ادھر وہ ڈال چکے ماہ و مشتری پہ کمند

ادھر ہماری ہے دنیا خراب اپنے لیئے
اگرچہ پھونک دیا برق نے نشیمن کو

مگر وہ کھاتے ہیں اب پیچ و تاب اپنے لیئے
جنونِ شوق میں خود آگہی کہاں ناظرؔ 

رہی ہے اپنی حقیقت بھی خواب اپنے لیئے
خدا کو بھولنے لگے تراش کر صنم نئے

وگر نہ سب کے سب وہی نہ تم نئے نہ ہم نئے

قرار کس طرح سے پائے بے قرار دل یہاں
بہ ارتقائے آدمی ہیں آدمی کے غم نئے

خودی کا کام رہ گیا نہ بے خودی ہے کام کی
حیات نے دکھائے ہیں کچھ ایسے زیر و بم نئے

سُراغِ منزلِ سکوں ملے تو کس طرح ملے

اگر ہے راہبر نیا تو میرے ہم قدم نئے

کیا ہے تار تار میرے دامن خیال کو

اب اس سے بڑھ کے مہرباں کرو گے کیا کرم نئے

عروسِ نو بہار ہم بھی غافل از چمن نہیں
سمجھ رہے ہیں تیرے گیسوؤں کے پیچ و خم نئے

وہ ملتفت بہ ناظرؔ ادائے ناز ہو گئے

کہ جلوہ گاہ حسن میں نہیں ہیں محترم نئے

گلستاں میں بہارِ رنگ و رامش اور ہوتی ہے

قفس میں چند تنکوں پر رہائش اور ہوتی ہے

وہ سائے سے بھی اب اپنے گریزاں ہوتے جاتے ہیں
محبت میں ہماری آزمائش اور ہوتی ہے

اِدھر دستِ خرد عاجز نہیں آتا ہے بڑھنے سے

اُدھر حسنِ مہ و انجم پہ نازش اور ہوتی ہے

ملمّع کیوں چڑھا لیتی ہے دنیا اپنے چہرے پر

حقیقت اور ہوتی ہے نمائش اور ہوتی ہے

مخاطب آپ اور تم سے نہیں ہوتا یہاں کوئی
کہ میخانے میں کچھ عرض و گزارش اور ہوتی ہے

چمن آراستہ کرتے ہیں ہم گو لاکھ محنت سے

مگر صیاد کی درپردہ سازش اور ہوتی ہے

نہیں معراجِ الفت سجدہ ہائے متصل ناظرؔ 

کسی کے در پہ مٹ جانے کی خواہش اور ہوتی ہے

تیری دسترس فلک پر، ترے ہاتھ میں زمیں ہے

تجھے باوجود اس کے نہیں کچھ خبر نہیں ہے

میں یہ کس طرح سمجھ لوں میں کہیں ہوں وہ کہیں ہے

مرا ساتھ دینے والا مرے ساتھ بلیقیں ہے

ہے اسیر آب و دانہ بہ مزاجِ راہبانہ

نہ تجھے ہے فکرِ دنیا نہ ہی کوئی فکرِ دیں ہے

ذرا دُوری ہی سے سجدہ میں کروں گا احتیاطاً
ترے آستاں کے قابل کسی اور کی جبیں ہے

تجھے دیکھتا ہے ناظرؔ بڑے لطف کی نظر سے

وہ جفا ہو یا وفا ہو تری ہر ادا حسیں ہے

کیسی حقیقت کیا افسانے

تم دیوانے ہم دیوانے
خالی خالی ہیں میخانے
ٹوٹ گئے سارے پیمانے
نقش و نگارِ قصرِ تمنّا

بیتے ہوئے دن گزرے زمانے

مجھ کو نہیں ہے تجھ سے شکایت
دل پہ جو گزری دل ہی جانے

منزل منزل گھوم چکا ہوں

خضر بھی ہیں جانے پہچانے

عرش اسی کا فرش اسی کا

دنیا سے کیا مانے نہ مانے

اپنا غرورِ عشق سلامت

ان کو دیا گر حُسن خدا نے

ناظرؔ کو کیسے سمجھائیں
صحراؤں کی خاک نہ چھانے

حالتِ غمِ دل جب چارہ گر نہیں سمجھے

کہہ دیا محبت کو بے خبر نہیں سمجھے

رنگِ لالہ و گل سے رونقِ بہاراں ہے

ہم خزاں رسیدہ، یہ عمر بھر نہیں سمجھے

یا ستم گری شاید ان کی عینِ فطرت ہے

یا ہمارے شکوے کو چارہ گر نہیں سمجھے

درطۂ تلاطم نے ہم کو کر دیا غافل

اور اہلِ ساحل بھی بے خبر نہیں سمجھے

قافلے بھٹکتے ہیں کتنی آرزوؤں کے

رہزنوں کا کیا رونا راہبر نہیں سمجھے

گیسوئے شبِ غم کے پیچ و خم سمجھنے کی
ہم نے لاکھ کوشش کی عمر بھر نہیں سمجھے

احتیاطِ شوق اپنی رہنما تھی اے ناظرؔ 

حرفِ شوق، جانے کیوں، سیم بر نہیں سمجھے

دل اگر شمع کی مانند فروزاں نہ رہے

اعتبارِ طلبِ جلوۂ جاناں نہ رہے

فرش تا عرش ہو گر وسعتِ امید نو

راز افشائے جنوں تنگیِ داماں نہ رہے

کر دیا اُس نے زرِ گل پہ جو شبنم کو نثار

چاہتا ہوں کوئی آنسو سرِ مژگاں نہ رہے

وحشتِ دل کا یہ عالم نہیں دیکھا جاتا

یا تو اب میں نہ رہوں یا مرا داماں نہ رہے

فصلِ گل آئی تھی زیبائشِ گل سے پہلے

اور پھر آئی تو افسوس گلستاں نہ رہے

یاد ناظرؔ نہ کرو شامِ غزل صبحِ عروج

اور وہ وقت کہ شاعر بھی غزل خواں نہ رہے

کچھ اس طرح سے مرے غمگسار یاد آئے

کہ جیسے فصلِ خزاں میں بہار یاد آئے

بھُلا چکا تھا میں ان کو یہ اک حقیقت ہے

میں کیا کروں مجھے بے اختیار یاد آئے

مذاقِ دید نہ تھا وہ قریب تھے جب تک

شبِ فراق مگر بار بار یاد آئے

وہ اضطراب کا عالم تھا دشت گردی میں
گلوں سے بڑھ کے گلستاں کے خار یاد آئے

ہُوا جو ذکر کہیں ان کی بے وفائی کا

تو عہدِ رفتہ کے قول و قرار یاد آئے

وہ سطح آب پر ابھرا ہے چاند کا سایہ
وہ یاد آئے سرِ جُوئبار یاد آئے

مزاجِ بادہ پرستی نہیں رہا ناظرؔ 

خدا کرے نہ کبھی چشمِ یار یاد آئے

چاہوں اگر بہار تو حاصل خزاں مجھے

توفیق اختیار چمن میں کہاں مجھے

مجھ پر نظر پڑی تو سر افگندہ ہو گئے

لیکن بھلی لگی ہے مری داستاں مجھے

دنیا ہے ایک کھیل نشیب و فراز کا

جھولا جھلا رہے ہیں زمیں آسماں مجھے

منزل قریب آئی مگر تھا کسے شعور

بہکا گئی کشاکشِ سود و زیاں مجھے

اقرارِ بے نیازی دل جرم تو نہیں
کیوں دے رہا ہے اپنی خرد کی عناں مجھے

ناظرؔ اسیرِ دامِ تمنائے یار ہوں

پھر یاد آ رہا ہے مرا آشیاں مجھے

جنونِ شوق سے ملتی جو فرصت

بساطِ کہنہ بازیگر اٹھاتے

نہیں ہیں برمحل ساقی کے طعنے

کہاں تھی مے کہ ہم ساغر اٹھاتے

نہ ہوتے مہرباں آپے سے باہر

تو دیوانے یہ کیوں پتھر اٹھاتے

ہماری آبلہ پائی نہ رہتی
اگر جنگل کے کانٹے سر اٹھاتے

خود اپنی زندگی تھی طوق گردن

کسی کے ناز پھر کیونکر اٹھاتے

ندامت سے ہے ناظرؔ اُن کا سرخم

کہاں تک انگلیاں ہم پر اٹھاتے

بجز ترے کون جلوہ گر تھا وجود شمس و قمر سے پہلے

لیا تھا تو نے ہی عہد ہم سے نظامِ شام و سحر سے پہلے

غرورِ تدبیر و جستجو تھا سرورِ تکمیلِ آرزو تھا

عجب رہ و رسمِ زندگی تھی تفاوتِ خیر و شر سے پہلے

نہ شکوہ تجھ سے ہے بے رخی کا نہ غم ہے کچھ اپنی بے بسی کا

نہ ہو پشیماں تو اے مسیحا علاجِ دردِ جگر سے پہلے

بہ التفاتِ نگاہِ ساقی یہ کس نے لائی جو مے تھی باقی
تو اہل محفل پکار اُٹھے اِدھر سے پہلے اُدھر سے پہلے

یہی ہے وہ کائنات جس پر فدا تھے ہم جان و دل سے ناظرؔ 

مذاقِ حسنِ خیال کب تھا شعورِ فکر و نظر سے پہلے

گلے شکوے اگر باہم نہ ہوں گے

دلوں کے فاصلے کچھ کم نہ ہوں گے

وجودِ زندگی قائم ہے ہم سے

نہ ہوں گے ہم تو دو عالم نہ ہوں گے

ہیں عقدے اس جہاں کے جتنے مشکل

تری زلفوں کے پیچ و خم نہ ہوں گے

شبِ فرقت گزر جائے گی لیکن
سحر ہو گی تو شاید ہم نہ ہوں گے

مرے جذبات ناظرؔ میکدے میں 

رہینِ ذوق جامِ جم نہ ہوں گے

یہ زمیں خدا کی زمین ہے، جدھر آیا جی میں نکل گئے

کبھی ہم چمن کے مکیں بنے کبھی سوئے دشت و جبل گئے

وہی فرش ہے وہی عرش ہے وہی ہم ہیں اور وہی ہے تو

تجھے علم ہے تو ہمیں خبر کہ جہاں میں کون بدل گئے

غم و یاس میں تھا گھرا ہوا مرا دل حیات سے ہار کر

وہ عسیرِ وقت گزر گیا، وہ صعیب لمحے بھی ٹل گئے

نہ تو ہم کو زعمِ کمال ہے نہ ہی فخرِ ماضی و حال ہے

مگر اتنا ہے تری راہ میں کبھی گر پڑے تو سنبھل گئے

بمقام حسن و جمال کیا عجب اقتضائے وصال تھا

میں سوال کرنے تڑپ گیا وہ جواب دینے مچل گئے

شب و روز کی یہ ہماہمی کبھی تیرگی کبھی روشنی
ہیں چراغ جیسے یہ آدمی کبھی بجھ گئے کبھی جل گئے

ترے التفاتِ نگاہ کا ترا ناظرؔ اور ہے منتظر

بڑی دیر ہو گئی اے سحر کہ ستارے آنکھ سے ڈھل گئے

ملے ہیں درد و غم کیا کیا جہاں سے کچھ نہیں کہتے

تمہارے چاہنے والے زباں سے کچھ نہیں کہتے

جنونِ شوق میں ہیں دشت گرداں بے سر و ساماں

وہاں پہنچے ہیں دیوانے جہاں سے کچھ نہیں کہتے

نہ ہو اصرار فصلِ گل میں کیوں آرائش گل کا

خزاں میں اہلِ گلشن باغباں سے کچھ نہیں کہتے

علاج دردِ دل کرتے نہیں کیوں چارہ گر آخر

اگر ہم شدتِ ضبطِ فغاں سے کچھ نہیں کہتے

وفورِ شوق سجدہ میں خیال مدعا کیسا
لپٹ جاتے ہیں تیرے آستاں سے کچھ نہیں کہتے

ہوئے ہیں مستفیضِ درسِ تسلیم و رضا ناظرؔ 

ستارے ٹوٹ کر بھی آسماں سے کچھ نہیں کہتے

فراقِ جاناں میں کیا نہ تڑپے وصالِ جاناں کو کیا نہ ترسے

ہٹا سکے گا نہ کوئی درباں لگے رہیں گے ہم ان کے در سے

لبوں پہ آئی نہیں شکایت قسم ہے اے گردشِ زمانہ

وہ بھانپ لیتے ہیں دل کی حالت میں کیا کروں میری چشمِ تر سے

عجب ہے نیرنگیِ جہاں بھی کہیں الم ہے کہیں طرب ہے

کسی کے خرمن پہ آگ برسی کسی کی محفل میں پھول برسے

ذرا میرے دل پہ ہاتھ رکھ کر بڑھائے ہمت تسلیاں دے

اٹھائی جاتی نہیں ہے تکلیف اس قدر میرے چارہ گر سے

ہوا ہے یوں اختلاف اکثر مٹا ہے یوں اختلاف اکثر

کبھی پہل ہو گئی اِدھر سے کبھی پہل ہو گئی اُدھر سے

اسیرِ دامِ خیال ہو کر بکھر گئی کائنات ساری
گزر گیا ہوں میں بے خودی میں اگر کبھی ان کی رہگزر سے

ستارۂ صبح خود ہٹا کر سیاہ چلمن کہے گا ناظرؔ 

حریفِ تاریکیِ شبِ غم ہے آشنا مژدۂ سحر سے

حاصلِ کاوش ارباب ہنر دیکھیں گے

ہم خریدارِ گہر آبِ گہر دیکھیں گے

یوں ہی قائم نہ رہے گا یہ طلسم شبِ غم

دیکھنے والے بہرحال سحر دیکھیں گے

جن کو تعمیر نشیمن کی کوئی فکر نہیں
وہ کہاں حوصلۂ برق و شرر دیکھیں گے

لوٹ جائیں گے اگر تیری عنایت کے بغیر
بھول کر بھی نہ کبھی ہم ترا در دیکھیں گے

اسی امید پہ قائم ہے یہ دنیا ناظرؔ 

وہ اِدھر دیکھنے والے ہیں ادھر دیکھیں گے

بہ ہر تارِ نفس مضرابِ دل رقصاں یہاں تک ہے

سرود و نغمۂ الفت زمیں سے آسماں تک ہے

جنونِ شوق میں بڑھتا ہی جاتا ہوں تیری جانب

فقط اب اک سجدے کی مسافت آستاں تک ہے

قفس میں تبصرے ہوتے ہیں گلشن کی بہاروں پر

’’کہاں کھولے ہیں گیسو یار نے خوشبو کہاں تک ہے"

اٹھائیں جانب منزل قدم کس طرح اب ناظرؔ 

مخالف راہزن ہی کیا امیرِ کارواں تک ہے

نہ وفائے یار کا تذکرہ نہ جفائے یار کی بات ہے

میں ہوں اس مقام پر اب جہاں فقط انتظار کی بات ہے

بجز التفاتِ نگاہ کے کوئی التماسِ دگر نہیں
وہ سمجھ رہے ہیں شکایتِ غم روزگار کی بات ہے

طلبِ جہاں بھی فضول ہے اگر اعتبارِ جہاں نہیں
مگر اتنا کس کو ہے حوصلہ یہ بڑے وقار کی بات ہے

تری بزمِ شوق میں کیا کہا مجھے کوئی پاسِ ادب نہیں
جو مری زباں پر آ گئی دلِ بے قرار کی بات ہے

کھلی حقیقتِ دل کبھی کسی درد مند کے سامنے

مرے غمگسار کے واسطے مرے غمگسار کی بات ہے

بصد اشتیاقِ نیاز خَم ہیں ہزاروں سر درِ ناز پر

جسے چاہے اذنِ وصال دے ترے اختیار کی بات ہے

یہی ناظرؔ اپنا ہے تجربہ اس امید گاہِ حیات میں
نہ ہمیشہ فصل خزاں کی ہے نہ سدا بہار کی بات ہے

ہم کو اپنی خبر ہو گئی ہے

داستاں مختصر ہو گئی ہے

تم نے دیکھا جدھر مُسکرا کر

ساری دنیا اُدھر ہو گئی ہے

انتظارِ سحر کرتے کرتے

زندگانی بسر ہو گئی ہے

آشیانے کو میرے جلانا

رسمِ برق و شرر ہو گئی ہے

تیری آنکھوں سے بہتے ہیں آنسو

بات کیا چارہ گر ہو گئی ہے

دشت میں پھر چمن یاد آیا
پھر مری چشم تر ہو گئی ہے

میکدہ ہے نہ مے ہے نہ مہ رو

تشنگی ہم سفر ہو گئی ہے

یہ بھی صیاد کا ہے کرشمہ

آہ تک بے اثر ہو گئی ہے

اک مجسم تماشا ہوں ناظرؔ 

زندگی در بدر ہو گئی ہے

ذرا سوچ کر سمجھ کر مرے دل میں آنے والے

تجھے کیا کہیں گے آخر ہیں بُرے زمانے والے

وہاں آہ جانے کیا کیا پس و پیش ہے دعا کو

کہ ترس گئے اثر کو یہاں ہاتھ اٹھانے والے

نہ گھمنڈ زندگی پر نہ غرور آگہی کا

ہمیں آزما چکے ہیں ہمیں آزمانے والے

بجز اک تماشہ بیں کے تری حیثیت ہی کیا ہے

مری داستانِ غم کی اے ہنسی اڑانے والے

یہ ستم بھی ہم نے دیکھا ہے جہانِ آرزو میں
کہیں راکھ آشیاں کی کہیں آشیانے والے

رہِ زندگی میں ناظرؔ یہ خلش رہی ہے دل کو

مری جستجو سے غافل رہے آنے جانے والے

سب کچھ لٹا کے حاضرِ دربار ہو گیا
مجھ سے نہ پوچھئے کہ مرا کیا ارادہ ہے

عجلت پسند کیوں ہے تجھے کیا خبر نہیں
ہر تشنہ لب کے واسطے محفوظ بادہ ہے

یوں سر زمیں پہ ہیں تری جیسے نہیں ہیں ہم

کتبہ ہمارے نام کا اک ایستادہ ہے

ہم اہلِ دل رواں ہیں کسی کی تلاش میں
منزل کا کچھ پتہ ہے نہ معلوم جادہ ہے

غم ہو خوشی ہو امن ہو یا اضطراب ہو

جو کچھ دیا ہے تو نے بہت ہے زیادہ ہے

ناظرؔ غرورِ حُسن ہے دھوکہ نگاہ کا

ورنہ مزاج یار حقیقت میں سادہ ہے

ہنستے ہیں دل کے زخم جگر میں خراش ہے

کل تھی کسی کی آج کسی کی تلاش ہے

میں چپ رہوں تو بول اُٹھے گا سکوت بھی
تجھ پر تو زندگی کا ہر اک راز فاش ہے

لے دے کے ایک طائرِ فکر سخن میرا
ہمدرد ہے بہت ہی بڑا یار باش ہے

سنگینیِ حیات کی ہیں سنگ باریاں
آئینۂ وجود مرا پاش پاش ہے

کیا ختم ہو چکا ہے ہر اک نسخۂ حیات
کیوں چارہ گر کے ہاتھ میں اب ارتعاش ہے

اذنِ بیانِ حالِ دلِ بے قرار دے

میں بُت نہیں ہوں اور نہ تو بت تراش ہے

ہو گیا منّت کشِ جام و سبو کس کے لیے
رند سے کیا ساقیا پوچھے گا تو کس کے لیے
مجھ سے استفسار کیا کرتا ہے آئینے سے پوچھ

آگیا یوں آج اپنے روبرو کس کے لیے
کر نہ قصدِ خودکشی تو مجھ سے بے مایہ کو دیکھ
گُم سا بیٹھا ہوں کنارِ آبجو کس کے لیے
تو اگر سمجھے تو بس دنیا سے کیا لینا مجھے

آرزوئے دل ہے کیا اور جستجو کس کے لیے
فصلِ گل آئی تو دیوانوں کی آنکھیں کھُل گئیں
نذرِ گلشن ہو گیا ان کا لہو کس کے لیے
دنیا میں کب مجھے ہوسِ تاج و تخت ہے

میں جانتا ہوں جو مری تحریر بخت ہے

ہیں درد و غم بھی راحتِ جاں کا وجود بھی
گر دھوپ ہے کڑی تو گھنا اک درخت ہے

ڈرتا ہوں راہِ شوق میں رسوائیوں سے کیوں؟
یہ اک سوال سارے سوالوں سے سخت ہے

تنقید لغزشوں پہ مری کیجئے ضرور

لیکن جناب آپ کا لہجہ کرخت ہے

بھُولا نہیں ہنوز ترے التفات کو

تیری ہی یادگار دلِ لخت لخت ہے

ناظرؔ کا ساتھ دے نہیں سکتی شبِ فراقؔ 

اے شمع! تو بھی میری طرح تیرہ بخت ہے
یوں پریشاں ہوں قیامت کی گھڑی ہو جیسے
خلق ساری کسی دوزخ میں پڑی ہو جیسے
اپنی سانسوں کا مجھے کوئی بھروسہ نہ رہا

ان کا وعدہ کہ مری عمر بڑی ہو جیسے
بعد مدت بھی ملاقات رہی تشنہ سی
وہ تھے بے صبر اجل سر پہ کھڑی ہو جیسے
کتنے پژمردہ سے ہیں لالہ و گل کے چہرے

صحنِ گلشن میں بھی اب دھوپ کڑی ہو جیسے
اے مرے دوست ہیں بدلے ہوئے تیور تیرے
چھاؤں تجھ پر کسی دشمن کی پڑی ہو جیسے
پاؤں صحرائے طلب میں نہیں تھکنے والے

کیسے اندازہ کریں اس کا جھجکنے والے

غم تو اس کا ہے کہ تم نے مجھے آوارہ کہا

ورنہ کیا کیا نہیں کہتے رہے کہنے والے

بھیس میں راہنماؤں کے ہیں رہزن کتنے

جانتے ہی نہیں بیچارے بھٹکنے والے

کچھ تو ایسے ہیں بہک جاتے ہیں بے حد پی کر

اور کچھ لوگ ہیں بے وجہ بہکنے والے

تجھ کو احساس بھی ہے میری زبوں حالی کا

بول کچھ تو مری تصویر کو تکنے والے

میرے ظلمت کدۂ زیست سے واقف نہ ہوئے

آسمانوں کی بلندی پہ چمکنے والے

تو ہے ناظرؔ کے لئے باعثِ اصلاحِ نظر

خار کی طرح مرے دل میں کھٹکنے والے

دیکھتے ہیں رات خواب بہت ہی ڈراؤنے

ہم کو بھنور میں پھینک دیا اک ناؤ نے

کیسا عجیب وقت ہے صحرا نورد پر

گلشن ہرے بھرے ہیں نہ جنگل گھناؤنے

غفلت شعاریوں سے تری کچھ گلہ نہیں
آنکھوں کو اشکبار کیا دل کے گھاؤ نے

ڈرتا ہوں میں بھی بحر تمنا میں ڈوب کر

ساحل کی سمت رُخ نہ کیا ہو بہاؤ نے

اے گردشِ جہاں! مرے مٹنے پہ طنز کیوں؟
تجھ کو بھی زیر کر دیا تیرے ہی داؤ نے

ہے رہبروں پہ شک نہ اسے رہزنوں کا خوب

جس کارواں کو لوٹ لیا رکھ رکھاؤ نے

ناظرؔ ! فریب خوردۂ حُسنِ خیال ہوں

برباد کر دیا ہے محبت میں چاؤ نے

عشق میں جب جان سے جانے لگے

شمع کو پروانے پروانے لگے

دوستی جب ان کی حد سے بڑھ گئی
بجلیاں ہم پر بھی برسانے لگے

کب غرورِ حسن سے فرصت ملی
وہ مری محفل میں کیوں آنے لگے

پھر وہی وعدہ کہ بھولیں گے نہیں
پھر وہی جھوٹی قسم کھانے لگے

ٹوٹنے پائی نہ رسمِ میکدہ
رند کے منہ روز پیمانے لگے

خیر غیروں کا یہی شیوہ رہا

آپ بھی کچھ ہم سے فرمانے لگے

شدتِ احساسِ غربت کیا کہوں

اجنبی بھی جانے پہچانے لگے

بات حق کی ہے تو اہلِ مصلحت

کتنے ہی افسانے دہرانے لگے

جب ہوئے ناظرؔ بہ روئے آئینہ
آپ ہم اپنے کو دیوانے لگے

غرورِ حسن کو آئینہ دکھلانے نہیں دیتے
سمجھنا چاہتے ہیں بات سمجھانے نہیں دیتے
تمنائے دِل برباد کا انجام کیا کہئے

کہانی بھی مجھے اپنی وہ دہرانے نہیں دیتے
جنونِ شوق میں جل کر بھسم ہونا مقدر تھا

مزاجِ شمع کی اب داد، پروانے نہیں دیتے
خبر ہے فرق کیا ہے خیر و شر میں لیکن اے واعظ

کسی بھوکے کو ہم تسبیح کے دانے نہیں دیتے
نہیں ہو راہزن تم راہبر ہو راہبر میرے
مگر کیوں جانبِ منزل مجھ جانے نہیں دیتے
نہ ہو گر مصلحت ناظرؔ کچھ اس میں اہل دنیا کی
کہاں کی پاسداری پاس تک آنے نہیں دیتے
زندگانی کے کئی راستے مسدود ہوئے

حوصلے پھر بھی نہ ہرگز مرے بے سود ہوئے

دو دلوں کا یہ تعلق ہے کوئی کھیل نہیں
تذکرہ ان کا چھڑا ہی تھا کہ موجود ہوئے

خیمہ زن ہو گئے صحرا میں حُدی خواں بن کر

جتنی وسعت ملی دیوانوں کو محدود ہوئے

بس یہی جرم ہے، ہم سوختہ سامانوں کا

طالبِ سایۂ رحم و کرم وجود ہوئے

منفعل ہیں کہ جب آئینہ مقابل آیا
مدعی خود ہوئے خود شاہد و مشہود ہوئے

ناظرؔ اشعار مرے مجمع اضداد بنے

کہیں مذموم ہوئے اور کہیں محمود ہوئے

سوزشِ شمع نے دی جرأت پروانہ مجھے

لوگ دیوانے ہیں کہنے لگے دیوانہ مجھے

ساقیا اک نگہِ لطف و کرم کافی ہے

حسرتِ مے ہے نہ اب حسرتِ پیمانہ مجھے

رخنہ انداز ہیں ہر گام پہ دنیا والے

ایسی امید نہ تھی کوچۂ جانا نہ مجھے

کسب تدبیر ہے احساس ظفریابیِ دل

آسماں دیتا ہے تقدیر کا نذرانہ مجھے

کثرتِ کذب و ریا عام اگر ہو ناظرؔ 

تب حقیقت بھی نظر آتی ہے افسانہ مجھے

جنونِ شوق نے کیا کر دیا ہے

مجھے دنیا میں رسوا کر دیا ہے

کمالِ حسن ہے حسنِ تصرف

دیا ہے غم تو اپنا کر دیا ہے

بجز ان کے نہیں مطلب کسی سے

کسی نے کیا ہمیں لا کر دیا ہے

عجب ہے ان کا اندازِ تغافل

بھری محفل میں تنہا کر دیا ہے

شبِ فرقت نوائے غم کو ہم نے

نویدِ صبحِ فردا کر دیا ہے

ترے در پر بھی ہے احساسِ غربت

ستم تو نے یہ کیسا کر دیا ہے

خیال جلوۂ جاناں نے ناظرؔ 

مجھے صحرا بہ صحرا کر دیا ہے

دشت گردی سے ہمارے پاؤں میں چھالے پڑے

شہر والوں کے لبوں پر جانے کیوں تالے پڑے

بارہا جھوٹی بشارت بارہا روئے سراب

کان بھی بہرے ہوئے آنکھوں میں بھی جالے پڑے

اہل دنیا کے حسد کی انتہا بھی ہے کوئی
کتنے خوش تھے کوچۂ جانا میں متوالے پڑے

جب کسی مجبور کی تقدیر سے کھیلا گیا
میں نے یہ سمجھا کہ میری جان کے لالے پڑے

سنگِ بنیاد محبت ہم نے بدلا ہی نہیں
ورنہ کن کن ہستیوں سے زیست کے پالے پڑے

کیا خبر ہے کون سچا اپنے قول و فعل کا

ہاتھ میں تسبیح یا گردن میں ہوں مالے پڑے

اپنے ناظرؔ پر تری نظر کرم کا شکریہ
ورنہ دنیا میں ہیں کیسے کیسے دل والے پڑے

وقتِ رخصت مجھے کہنا پڑا جانے والے

یہ شب و روز نہیں لوٹ کے آنے والے

تیری فرقت کہ قیامت کی گھڑی تھی جیسے
تو نے سوچا ہے کبھی بات بنانے والے

دل ہے تابندہ مرا گوہرِ شب تاب لئے

بحرِ ظلمات میں غلطاں ہیں زمانے والے

پھر تنک ظرفیِ ساغر پہ ہنسی آتی ہے

ہوش اڑاتا نہیں کیوں ہوش اُڑانے والے

خود فراموش کیا دشت نوردی نے مجھے

میری تصویر بناتے ہیں بنانے والے

بیکراں ہے مری ہستی پہ خبر پاتے ہی
رہ دیئے میرے نشیمن کو جلانے والے

ربطِ باہم کا ہے اقرار ادھر سے ناظرؔ 

دل کسی غیر سے ہم کب ہیں لگانے والے

بجستجوئے مسلسل بھی کب جناب ملے

ملے ہیں درد و الم اور بے حساب ملے

اگر کروں تری تقلید میں نمد پوشی
نہ جانے آج کی دنیا سے کیا خطاب ملے

ہمارے سر نے کیا تکیہ، ریگِ صحرا پر

تمہاری بالشِ کمخواب کو گلاب ملے

ہزیمتِ طلبِ رہرواں قیامت ہے

تلاشِ منزلِ مقصود تھی سراب ملے

ادب سے بیٹھ دبستانِ شوق میں آ کر

سوال کر بسلیقہ کہ کچھ جواب ملے

کاہشِ جاں رہ گئی ہے بزم آرائی گئی
بجھ گئی شمع سخن گیتوں کی زیبائی گئی
پاؤں ناکارہ ہوئے آنکھوں کی بینائی گئی
اب کہاں ڈھونڈوں تمہیں لو دشت پیمائی گئی
اک ذرا سی بات پر تم نے نگاہیں پھیر لیں
چند ہی لمحوں میں برسوں کی شناسائی گئی
یاس و حرماں کے اندھیرے خیر مقدم کو بڑھے

صبح کی دہلیز تک جب شامِ تنہائی گئی
آ گئی ہے چین کی نیند اک مریضِ ہجر کو

یا مسیحا کے تغافل سے مسیحائی گئی
سسکیاں لے لے کے کیوں رونے لگا ہے آسماں

کوچۂ جاناں میں کس کی لاش دفنائی گئی
چاند تارے دم بخود سارا جہاں سویا ہوا

ہاتھ بے قابو ہوا ہے خامہ فرسائی گئی
کس قدر صبر آزما تھے زندگی کے مرحلے

بارہا ناظرؔ گماں گزرا شکیبائی گئی
٭٭٭

مرحوم عبد اللہ ناظر کی اجازت اور سلیم باشوار کے تشکر کے ساتھ

